
Martin Eden é un mozo mariñeiro de orixe modesta que entra en contacto coa 
burguesía napolitana. De maneira autodidacta, adquire unha vasta cultura literaria 
co fin de converterse en escritor e conseguir o éxito que lle permita situarse na 
mesma posición social cá muller da cal namora.

OUTUBRO: PIETRO MARCELLO, ABBAS KIAROSTAMI, ALICE ROHRWACHER
Todas as sesións ás 20.30 h, en VOSE

Luns 9
A TRAVÉS DAS OLIVEIRAS
(Abbas Kiarostami, 1994)

Martes 10
L’ENVOL
(Pietro Marcello, 2022)

Martes 17
LE MERAVIGLIE
(Alice Rohrwacher, 2014)

 CINECLUBE PONTEVEDRA

Luns 23
TEN
(Abbas Kiarostami, 2002)

Martes 24
LAZZARO FELICE
(Alice Rohrwacher, 2018)



ENTREVISTA A PIETRO MARCELLO POR EULÀLIA IGLESIAS

Que lle interesou da novela de Jack London, publicada hai máis dun século? 
Para min a novela de London é plenamente contemporánea e universal. Lina 
hai xa vinte anos, cando ma regalou o meu guionista, Maurizio Braucci. Martin 
Eden está por todas partes: é o mozo que marcha de Estremadura a Madrid na 
procura dun ascenso social. Coido que é un arquetipo igual ca Fausto ou Hamlet. 
Ambientei o filme en Nápoles porque son de alí e é o que coñezo, non podería 
rodalo en Oakland. Nin sequera compartimos a mesma literatura. No canto de 
Stevenson ou Conrad, nós temos a Pasolini, Carlo Levi, Ignazo Silone... O meu é 
un Martin Eden latino, pero creo que podería realizarse en calquera lugar.

O seu uso do material de arquivo non é o máis habitual. Baséome nunha mon-
taxe contrapuntística de influencia soviética, da escola de Mijail Romm. A visión 
máis mística do cine vén dos soviéticos e este eido foi o meu principal obxecto 
de estudo. Non creo nun cine que se sitúe por enriba da imaxe de arquivo, inte-
gro imaxes de arquivo reais e outras creadas por min. Todo isto foi posible por-
que, aínda que Martin Eden custou catro millóns de euros, é un filme producido 
de maneira independente. Ten o aspecto dunha gran produción, pero na sala de 
montaxe todos os filmes son iguais. E para min a montaxe é a parte máis adre-
nalínica.

O filme presenta a cultura como un vehículo de ascenso social, mais ao tempo 
Martin comenta que son os ricos os que poden permitirse facer literatura. Este 
é o libro dos autodidactas, de quen non puido estudar na escola e aprendeu na 
rúa. Creo na cultura como unha evolución do ser humano, aínda que está claro 
que hoxe en día os ricos seguen acumulando privilexios. Situámonos do lado 
de Martin porque se rescata a si mesmo a través da cultura. O seu cuñado, pola 
contra, dille: «Ti non podes chegar a ser escritor porque non tes padriño ningún». 
Mantémonos do lado de Martin ata que acada o éxito. Logo xa non ten nada que 
dicir, convértese en vítima do seu propio individualismo. O filme arranca coas 
imaxes de arquivo de Errico Malatesta. Escólloo a el para deixar clara a miña po-
sición. Defendo o individuo pero integrado na idea de socialismo. Sen socialismo, 
só queda capitalismo e barbarie. Xusto o que lle falla a Martin, non escoller tamén 
o socialismo.

Resulta inevitable ler tamén o filme en presente... O libro xa era profético. Hai 
uns anos non imaxinabamos falar do fascismo de xeito cotián ou da ruptura de 
Europa, que se construíu sobre unha base económica e non humanista. O filósofo 
Herbert Spencer, presente tamén na novela, encarna este poder de fascinación 
por alguén que exalta o individuo pero acaba escribindo cousas terribles sobre a 

evolución do ser humano. No contexto do filme podería ser máis apropiado poñer 
a George Sorel, pero resultaba demasiado espiñento porque tamén inspirou os 
fascistas.

A cuestión económica condiciona tamén o cinema? Non creo na arte pola arte, 
creo nunha arte necesaria e comprometida. A cultura supón militancia. Hoxe en 
día prima máis o individualismo, cada un quere ser máis famoso có outro. A miña 
visión é diferente, prefiro facer filmes por necesidade e dedicarme ao ensino para 
gañar a vida. Creo no cine como instrumento político e de emancipación, xusto o 
que falta neste momento.

É posible esta militancia no escenario actual do cine italiano? Por algo tar-
dei vinte anos en rodar o filme. Tamén porque tomei certas decisións. Hai anos 
puiden rodar un filme co mesmo orzamento, pero decidín que non era o tipo de 
traballo que me interesaba. Producín só todos os meus filmes. Comecei con or-
zamentos de 5 000 euros, logo 50  000, 100 000... E controlei o proceso creativo de 
Martin Eden. Pero non sinto a necesidade de facer filmes de catro millóns. Non 
descarto que o vindeiro sexa de 10 000 euros. Creo, de feito, que cun orzamento 
baixo é máis doado facer un bo filme. Queda claro que a principal limitación do 
cine é a economía, e por iso é unha arte impura. De aquí o impulso de facer un 
cine político, o resto é vaidade.

Rodar en analóxico formaba parte desta militancia? É o único privilexio que to-
mei. Dispoño do meu propio laboratorio de revelado na casa, porque tamén rodo 
cinema doméstico, constrúo escáneres... Gústanme todas as etapas da creación 
cinematográfica: a fotografía, a montaxe, o revelado... Por outra banda, non creo 
no cine como algo completo e perfecto. Prefiro filmes imperfectos pero con alma 
e que deixen momentos imborrables. 

Cal sería o gran momento de Martin Eden para vostede? A escena do afundi-
mento do barco, porque ademais marca o momento de transformación de Martin, 
cando deixamos de estar ao seu carón. A min encántame o cine, pero interésanme 
máis os métodos, como reivindicaba Rossellini, que os referentes. A maioría dos 
filmes que amo están esquecidos. Todo o mundo cita a Bertolucci ou Visconti 
respecto a Martin Eden, pero a min nunca me interesaron. Tampouco Fellini, 
aínda que o respecto moito. Si me inspirou o neorrealismo rosa, figuras como 
Alberto Lattuada, Renato Castellani ou Alessandro Blasetti, que ademais era un 
gran montador que bebeu de Kulechov.

Recollido de Caimán. Cuadernos de Cine, núm. 99.
Tradución ao galego: Cineclube Pontevedra.


